
Tema: Vind ware rus in God en nie in geld of gunstige omstandighede nie. 

Vooraf sang
Lied 514: 1,2 
Lied 447: 1,2,3.

Ontmoetingsdiens
Intreelied Ps. 130 – 1: 3 
Votum
Seën
Lofsang Ps 23 – 4: 1,2  
Geloofsbelydenis. 

Verootmoedigingsdiens

Nagmaalformulier Selfondersoek
Wet uit Eksodus 20
Sing Ps. 38 – 2: 7,8
Vryspraak
Gebed.   

Woorddiens

Skriflesing Psalm 62

Teks: Psalm 62: 2,3

Sing Ps. 131 – 1: 1,2,3; (Beurtsang; vers 1 die broers, vers 2 die susters,vers 3 almal); Woordverkondiging
Sing Ps. 62 – 1:1. 

Antwoorddiens

Gebed
Liefdegawes
Sing Ps. 62 – 2: 3,4,5
Seëngroet
Amen Sb 13 – 2. 

Geliefde brs en srs en kinders
Daar is baie lidmate in ons gemeente wat om verskillende beproewende redes baie swaar kry. Mense wat geestelik swaarkry en met een of ander sondestryd besig is. Of dalk swaar kry om die Here te vertrou. Hulle vind net geen rus en vrede vir hulle siel nie! Dalk is daar bekommernis wat soos ‘n kanker vreet.  Dan is daar weer ander lidmate fisies swaarkry vanweë ouderdom, swak gesondheid en siekte. Ander mag weer emosioneel baie swaar kry vanweë verhoudinge wat baie pyn en seerkry bring en word dit ‘n emosioneel las wat te swaar word om te dra. Mense word moeg en moedeloos. 
Wanneer ‘n mens swaar kry dan soek jy na troos, uitkoms en hoop. Dit is tog net menslik dat mens iets soek om aan vas te hou. Sommige mense gryp na Bybeltekste soos Jer 29: 11 waar die Here vir die volk in ballingskap sê: ”Ek weet wat Ek vir julle julle beplan, sê die Here: voorspoed en nie teenspoed nie; Ek wil vir julle ‘n toekoms gee, ‘n verwagting”. 

Hierdie gewilde “boekmerkteks” word dan buite konteks gebruik om vir die gelowige te sê: byt nou maar net vas, kyk, die Here belowe Hy gaan alles weer regmaak – wat ook al jou probleme is! Daar kom goeie tye en voorspoed! 
Maar geliefdes, hierdie is ‘n verkeerde manier om die Bybel te gebruik en dit gee valse hoop. Ware hoop en ware vrede lê nie in die hoop dat die Here alles weer gaan regmaak nie, nee, jou siel word net stil en tevrede in gemeenskap met God self. Net die volgende woorde in Jer 29 lê die klem daarop dat die voorspoed waarna verwys word daarin lê dat die volk weer die Here sal aanroep in gebed en gemeenskap met Hom sal hê. Daarin lê die voorspoed en vrede en rus. 

In Psalm 62 spel die Here dit ook vanmore duidelik vir ons uit en dit is die boodskap van vanmore: moenie jou hoop op mense, geld of gunstige omstandighede soek nie – vind jou hoop en vrede in God self! 

Ons gaan 2 sake uit die psalm oordink: 

1. Dat God alleen ons plek van van rus en vrede is

2. Hoe kry ons hierdie plek van rus en vrede in God?
Die meeste verklaarders is dit eens dat hierdie psalm geskrywe is in die tyd toe Absalom vir Dawid wou doodmaak. Dawid, die koning, moes vlug uit sy paleis, weg uit Jerusalem om in die woestyn vir Absalom te gaan wegkruip. ‘n Hele leërmag het hom agtervolg en die opdrag was om hom dood te maak. Daar is ‘n klomp leuens oor Dawid versprei sodat mense oorreed kon word om hom te vervolg. Dawid het slegs ‘n handjievol getroue soldate gehad wat saam met hom op vlug geslaan het en van grot tot grot en bergskuiling tot bergskuiling weggekruip het. 

Dit moes vir Dawid ‘n tyd van vrees, fisiese ontbering en diepe emosionele stryd gewees het om vir sy eie seun te vlug. Daarby die verantwoordelikheid vir die regering van die land wat swaar op hom gedruk het. 
En dan lees ons hierdie wonderlike woorde van Dawid in vers 2: “net by God vind ek rus”. Die 1933 vertaling vertaal dit beter:”my siel is stil tot God, van Hom is my heil”. Hoor u? “My siel is stil tot God”! Midde in sy diepe beproewing is Dawid rustig in die Here. Hier diep binne in hom, in sy gedagtes, sy emosies en sy geestelike belewing is daar rus, vrede en stilte! 
Geliefdes, dit is een van die moeilikste dinge om te doen in die lewe – om rustig te wees in tye van swaarkry en diep beproewing. Dit is moeilik om in sulke tye nie buite jouself van angs en kommer te word nie! Om jouself nie oor te gee aan ontsteltenis en vrees nie – maar rustig van gemoed en geloof te bly! Hierdie gesindheid en geloofshouding kan nie uit onsself na vore kom nie – dit is nie in ons natuurlike gees te vind nie – maar alleen deur geloof in God. 
Dawid sê immers “sy siel is stil in God”. Hy is Godgerig en in God geanker. Hy weet dat God alleen vir hom hierdie sielerus en vrede kan gee. In vers 3 staan dit duidelik: “Net God alleen is my rots en my vesting”! Dawid weet dat geen ander mag of krag in hierdie wêreld vir hom hierdie innerlike en uiterlike rus en vrede kan gee nie! Hy kan nie op die paar soldate saam met hom sy hoop stel nie! Daar gaan nie hulp of hoop kom van ander konings of mense wat hom gaan kom help nie! Geen geld of mag kan hom dit bied nie – net God alleen.!
Daarom spel het dit ook uit in verse 10 – 12. Mense is onbetroubaar : moenie jou hoop op hulle bou nie. Moenie jou hoop op geld bou nie – ook dit bring nie uitkoms of rus of vrede nie! Nee, kyk vers 10: net God alleen het mag! Die woord wat hier gebruik word vir God is “Elohim” . Hierdie woord dui op God se alomteenwoordige en alleenmagtige krag waarmee Hy optree. 
Geliefdes, God alleen het volle mag in die hemel en op die aarde het en Hy is groter as enige noodsituasie waarin jy jou mag bevind! Dawid teken hierdie grote God met nie minder as 7 metafore nie: “God is my rus, my redding, my rots, my veilige vesting, my krag, my sterkte en my toevlug”. 

Kinders:  ‘n veilige vesting of toevlug sou ons vandag kon vergelyk met ‘n bomskuiling onder die grond! Al val die bomme van die vyand daarbo – jy is veilig as jy in die bomskuiling bly. So is ons veilig, kry ons rus en vrede as ons in God bly! Hy alleen is ons bomskuiling. 
God het hierdie mag getoon in in die feit dat Hy ons gered het van die dood! As Dawid sê: God is my “redding” dan hou daardie woord in Hebreeus verband met Christus se Naam: “Jesus” Hiedie naam beteken mos: Redder of Verlosser! God alleen kon ons in Christus van die dood red deurdat Hy vir ons sonde betaal het. Daarom dat Christus ook vir ons kon sê: 
in Matteus 11: 28 – 30 “Kom na My toe, almal wat uitgeput en oorlaai is, en Ek sal julle rus gee. Neem my juk op julle en leer van My, want Ek is sagmoedig en nederig van hart, en julle sal rus kry vir julle gemoed. My juk is sag en my las is lig.”"

Ons kan onsself nie red nie – Christus moes ons kom red! Hy het swaar las van geloofswerke van ons skouers afgeneem en al las wat Hy nou op ons plaas is dat ons in Hom moet glo! Nou kan ons wat so vermoeid en belas is met baie beproewing by Hom rus vind. ! Ja, by Hom alleen. 

Toe Jesus vir sy dissipels in Johannes 14 sê dat Hy na die Vader toe moet gaan, was sy dissipels baie ontsteld en bekommerd. Wat gaan nou van hulle word? Dan antwoord Jesus: :Moenie ontsteld wees nie: Glo in God en glo ook in My!” Want die Vader en die Seun sal help: hulle sal die Heilige Gees stuur wat die krag en sterkte van die gelowige sal word. 

Br en sr, alleen God Drie-enig is ons rus en vrede. God wat ons beskerm, die Seun wat ons red en die Heilige Gees wat in ons die krag van geloof wek wat aan ons hierdie rus en vrede bied  - selfs binne die moeilikste omstandighede! 

2 Hoe kry ons hierdie plek van rus en vrede in God?

Geliefde br en sr, dalk voel jy nou om te sê: dis goed so ds – maar hoe kry ek hierdie plek van rus en vrede in God? Wat ek ervaar is te groot vir my! Ek kry dit nie reg om nie bekommerd en bevrees te word nie! As ek word bang en ek weet nie waar gaan die uitkoms vandaan kom nie!

Geliefdes, ons lees in vers 3 in die oorspronklike taal dat Dawid sê: God is my vesting “ ek sal grootliks nie wankel nie” . Daarmee bedoel Dawid dat ‘n mens wel hiermee worstel. Dit gebeur dat jy bang, word en twyfel, dit gebeur dat jy kleingelowige word en nie meer die uitkoms kan sien of hoop kan vind nie! Daarom kom hy in vers 6 en hy sê vir homself: “Wees maar net stil voor God my siel” Dawid moet hom in die geloof oefen om aan God oor te gee: want hierdie rus en vrede kom deur volle oorgawe in vertroue aan God. 
Daarom  moet Dawid hom in vers 7 weer self oortuig met die woorde: “Sekerlik, die Here is my rots en my heil” en in vers 8 sê hy wat moet gebeur: “stort jou hart voor die Here uit!”

Geliefdes, die rus en vrede kom wanneer die gelowige waarlik in volle oorgewend bid en sê: Here U Alleen is my redding – hier is my nood – Ag Here hoor dit! Wanneer jy al jou leed, jou angs en bekommernis voor God se voete neersit in die volle vertroue –dat Hy waarlik vir jou rus en vrede sal gee!
Want die Here belowe jou dat dit so sal gebeur! Ons lees dit in Fil 4 : 6 "Moet oor niks besorg wees nie, maar maak in alles julle begeertes deur gebed en smeking en met danksegging aan God bekend." . En die vrede van God wat alle verstand te bowe gaan, sal oor julle harte en gedagtes die wag hou in Christus Jesus. “

Hoor jy dit br en sr? Dit is God se belofte: omdat God alleen ons hulp en ons redding is en omdat ons in volle vertroue ons nood voor Hom kom neersit met die wete en geloof dat Hy alleen kan help: dan belowe Hy: sy vrede, sy rus sal oor jou kom wag hou! Vrede is die wag in die bomskuiling van God. 

Daarom geliefdes, kom ons oefen onsself om God te vertrou: Kom ons leer weer opnuut om in ons grootste nood en beproewing ons harte voor God uit te stort en dan sal sy beloftes ook vir jou waar word! Die woord wat Dawid hier gebruik vir “stil” in God wees beteken: “stil, tevrede afwagting! “ Soos ‘n kindtjie wat gevoed is en tevrede is op sy ma se skoot – so kom ek tot rus in God. 
Geliefde br en sr, wat my en jou beproewing ook al mag wees: moenie jou hoop op geld, of gunstige omstandighede of nuwe medisyne of behandeling plaas nie, nee: Glo in God, stort jou hart voor Hom uit en Hy sal jou rus en vrede gee! 
Kom ons gaan oefen onsself hierdie week om stil te word in God sodat ons ook DV volgende week met Nagmaal die intieme gemeenskap met God kan ervaar in die tekens van brood en wyn.

Amen 
